
Entrega fisikoa hilaren 7an eta 8an egin daiteke, 95 establezimendutan   

Bilketa Kanpaina Handiak Araban hilean 2.500 pertsonari laguntzea jarri du helburu    

• Elikagaien Arabako Bankuak eta Vital Fundazioak ahaleginak elkartu dituzte berriz ere oinarrizko elikagairik bezain oinarrizkoena ere ez duten pertsonei eta familiei laguntzeko   

• Produktu beharrezkoenak emakumeen higienea eta elikagai lehorra dira, batez ere ekilore-olioa, arroza eta tomate-kontserbak  


Vitoria-Gasteiz, 2025eko azaroak 3.- Elikagaien Arabako Bankuak eta Vital Fundazioak Bilketa Kanpaina Handiaren hurrengo edizioa aurkeztu dute gaur. ‘Pixka batek asko egiten duelako' leloa errepikatuko du, eta hil honen 7an eta 8an (ostirala eta larunbata) egingo da. 

Helburua da 47.000 kg elikagai biltzea, 100.000 € supermerkatuetako bono-elikagaietan eta 115.000 € zuzeneko dohaintzetan (transferentziak, Bizum, banku-txartelak...), gure lurraldeko familia zaurgarrienentzako laguntzari eusteko, bereziki hiru urtetik beherakoak dituztenentzako. Elikagaien Arabako Bankuak 2.500 pertsona artatzen ditu hilero, eta urtean 65.000 euroko kostua duen haurrentzako menu programa bat du. 

Aurkezpenean, kanpaina bultzatu duten erakundeen ordezkariak izan dira: Daniel Muñoz, Elikagaien Arabako Bankuko presidentea, Luis Mari Barruso eta Miguel Ángel Fernández de Matauco, kanpainaren arduradunak, eta Arantxa Ibañez de Opacua, Vital Fundazioko zuzendaria. Gogorarazi dutenez, “elikadura arrakalak Arabako familia askori eragiten die, eta, aldi berean, elikagaiak alferrik galtzea gure gizartean eta planetan eragina duen arazoa da. Bilketa Handian parte hartzeak, gehien behar dutenei laguntzeaz gain, erantzukizun eta konpromiso kolektiboko ekintza ere bada, etorkizun bidezkoagoa eta jasangarriagoa eraikitzeko”.

2023tik onuradunen kopurua % 30 jaitsi den arren, “kasu kezkagarriek irauten dute, eta kostuen igoerak eta dohaintzen murrizketak aparteko ahalegina eskatzen dute”. Hori dela eta, erakundeak boluntariotzan parte hartzeko deia egin die herritarrei, eta dohaintzak ematera animatu ditu.

Egun hauetako produktu eta ekarpen ekonomikoen bilketaren bidez, Elikagaien Arabako Bankuak iraupen luzeko elikagaiak erostea eta beste dohaintza batzuetatik datozen ohiko hornidurak osatzea aurreikusi du (enpresak, FESBAL,...). Baina, era berean, herritarrak elikadura arrakalaren eta elikagaiak alferrik galtzearen inguruan sentsibilizatzea eta kontzientziatzea du helburu. “Beharrezkoa da herritarrei informazioa helaraztea eta eurengan kontzientzia sortzea familia zaurgarriek Araban bizi duten errealitateari buruz, guztientzako elikadura duinaren garrantziari buruz eta elikagaiak alferrik ez galtzeak duen inpaktu positiboari buruz. Elikagaien Bankuarekin konpromiso sakonagoa eta iraunkorragoa izatea da helburua, kanpaina puntualetik harago”.

2026rako aurreikuspenak zailak dira, adierazi dutenez. “Bildutako elikagai kopuruaren murrizketa erronka gehigarria da. 2024aren amaieratik, azalera handiek iraungitzear dauden produktuen aurretiko merkealdiak aplikatzen dituzte, eta horrek % 25 baino gehiago murriztu ditu eguneroko ekarpenak”, azaldu dute. “Gainera, 2026ko martxoan Elikagaien Xahuketaren aurkako Legea indarrean jarriko denez, bilketa eta biltegiratze prozesuak egokitu egin beharko dira”.

Laguntzeko moduak 
Gehien behar diren produktuak emakumeen higienea eta elikagai lehorra dira, batez ere ekilore-olioa, arroza eta tomate-kontserbak.

Bilketa Handian parte hartu nahi duten pertsonek janari-bonuak erosiz eta elikagaiak entregatuz egin dezakete, hilaren 7an eta 8an, supermerkatuen hamar kateetan eta guztira 95 dendatan. Horietako batzuetan bonuak erosi besterik ezin daiteke egin; beste batzuetan, elikagaiak eta bonuak eros daitezke. Establezimenduetan dohaintzan emandako bonu guztien batura ez zaio eskudirutan ematen Elikagaien Arabako Bankuari; izan ere, haren aldeko zifra bat da, eta, horren bidez, une jakin batean behar diren produktuak edo elikagaiak erosteko aukera izango da urtean zehar.

Era berean, elikagaiak eta oinarrizko beste produktu batzuk (higienekoak, haurrentzat...) erosteko diru dohaintzak egin daitezke, VISA txartelaren bidez ordainduz https://bancoalimentosaraba.org/donaciones-web/, BIZUM (00025 kodea) edo banku transferentzia eginez Kutxabanken (ES58 2095 3153 6191 1448 4071). Ekarpen horiek % 45eko hobari fiskala dute errenta aitorpenean.

